MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 11

It-Tlieta, 19 ta’ Mejju 2020

Il‑Kumitat Permanenti dwar il-Ħatriet Pubbliċi ltaqa’ fil‑binja tal‑Parlament, il‑Belt Valletta, fl-4.40 pm.

L‑Onor. Anthony Agius Decelis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu s-Segretarju Parlamentari għas-Servizzi Finanzjarji u l-Ekonomija Diġitali l-Onor. Clayton Bartolo, l-Onor. Karol Aquilina, l-Onor. Carmelo Mifsud Bonnici, l-Onor. Joe Mizzi u l-Onor. Clyde Puli.

L-Onor. Ian Castaldi Paris kien ukoll preżenti.


MINUTI

Il-Minuti tal-Laqgħa Nru 10, li saret fit-30 ta’ Marzu 2020, ġew ikkonfermati.


SMIGĦ FIR-RIGWARD TAN-NOMINA TAL-IMĦALLEF EMERITU DOTT NOEL CUSCHIERI GĦALL-ĦATRA TA’ CHAIRMAN TAL-KUMMISSJONI NAZZJONALI GĦAL EDUKAZZJONI AVVANZATA U OGĦLA

Fl-4.40 pm il-Kumitat beda s-smigħ tal-Imħallef Emeritu Dott Noel Cuschieri għall-ħatra ta’ Chairman tal-Kummissjoni Nazzjonali għal Edukazzjoni Avvanzata u Ogħla skont is-subartikolu 37 tal-Att dwar l-Amministrazzjoni Pubblika, Kap. 595. Il-President tal-Kumitat informa lid-Dott Noel Cuschieri li d-domandi u t-tweġibiet mibgħuta minnu kienu ser jiġu ppubblikati ai termini tal-Artikolu 38 (2) tal-Att dwar l-Amministrazzjoni Pubblika.

Wara li Dott. Noel Cuschieri spjega l-għanijiet u l-funzjonijiet tal-Kummissjoni Nazzjonali għal Edukazzjoni Avvanzata u Ogħla, il-Membri tal-Kumitat staqsewh domandi relatati mal-kariga li għaliha ġie nominat. Dawn inkludew l-isfidi li għandha l-Kummissjoni, strateġiji biex is-settur edukattiv f’pajjiżna jimxi ‘l quddiem, ir-rwol tal-Kummissjoni mil-lat ta’ liċenzjar u għaldaqstant il-ħtieġa ta’ reputazzjoni tajba f’dan is-settur. 



[bookmark: _GoBack]Wara li ġiet konkluża d-diskussjoni, il-Kumitat qabel li għandu jagħti parir favur il-ħatra ta’ Dott Noel Cuschieri bħala Chairman tal-Kummissjoni Nazzjonali għal Edukazzjoni Avvanzata u Ogħla skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Edukazzjoni u x-Xogħol.


SMIGĦ FIR-RIGWARD TAN-NOMINA TAS-SINJURA MARLENE MIZZI GĦALL-ĦATRA TA’ AMBAXXATUR TA’ MALTA MHUX RESIDENTI GĦALL-IŻVEZJA U N-NORVEĠJA 

Hekk kif beda s-smigħ tas-Sinjura Marlene Mizzi għall-ħatra ta’ Ambaxxatur ta’ Malta mhux Residenti għall-Iżvezja u n-Norveġja skont is-subartikolu 37 tal-Att dwar l-Amministrazzjoni Pubblika, Kap. 595, il-President tal-Kumitat informa lis-Sinjura Mizzi li d-domandi u t-tweġibiet tagħha kienu ser jiġu ppubblikati ai termini tal-Artikolu 38 (2) tal-Att dwar l-Amministrazzjoni Pubblika.

Is-Sinjura Mizzi tkellmet dwar l-esperjenza tagħha bħala Membru tal-Parlament Ewropew u kif din tista’ tgħinha fil-qadi tad-doveri tagħha fil-kariga li kienet qed tiġi nominata għaliha, jekk il-Kumitat jirrakkomandaha favur tali kariga. 

Waqt id-diskussjoni ssemmew il-viżjoni tal-Iżvezja fuq l-immigrazzjoni irregolari u l-investiment Żvediż f’Malta relatat mal-iGaming. Issemmew ukoll il-programmi min-naħa tan-Norveġja li Malta gawdiet minnhom matul is-snin.

Wara li ġiet konkluża d-diskussjoni, il-Kumitat qabel li għandu jagħti parir favur il-ħatra tas-Sinjura Marlene Mizzi bħala Ambaxxatur ta’ Malta mhux Residenti għall-Iżvezja u n-Norveġja skont kif provdut fis-subartikolu 38 (5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej.

Fil-5.15 pm id-diskussjoni kienet konkluża u l-Kumitat ġie aġġornat.

